
មេរៀនទី៥៧៖ អ្នកប្រាជ្ញស្វែងរកព្រះយេសូ៊វ

ម៉ាថាយ ២៖១-១២

មេរៀនសម្រាប់គ្រូ (យូធូបលីង)៖ https://youtu.be/yiVpwjqo-pg

រឿងនៅក្នុងព្រះគម្ពីរសម្រាប់កុមារ៖ https://youtu.be/lIGq2xne4sI

គោលបំណង៖ ព្រះយេស៊ូវសាកសមទទួលបានការថ្វាយបង្គំពីយើង

ខគម្ពីរចងចាំ៖ ទំនុកដំកើង ១៥០៖៦ “ឲ្យ​ជីវិត​ទាំងឡាយ​ដែល​មាន​ដង្ហើម បាន​សរសើរ​ដល់​ព្រះយេហូវ៉ា

ចូរ​សរសើរ​ដល់​ព្រះយេហូវ៉ា​ចុះ”។

ចំរៀង (យូធូបលីង)៖

១. ស្ដេចលើស្តេច https://youtu.be/CPBqHYVwm3M

២. ហោរាបីទិសខាងកើត https://youtu.be/UFeP7HQQHMo

៣. ខ្ញុំថ្វាយបង្គំទ្រង់ https://youtu.be/1C4guXZFdAw

១. អធិស្ឋាន

២. ចំរៀង (រើសចំរៀងខាងលើ១បទហើយច្រៀងជាមួយសិស្ស)

៣. ល្បែងកំសាន្ត «ផ្លុំភ្លើងទៀន»

សម្ភារៈដែលត្រូវការ៖ ទៀនចំនួន១៥ដើម

១.យើងបែងចែកកុមារជា៣ក្រុម

២. តំរៀបទៀនជា៣ជួរក្នុង១ជួរ៥ដើមបន្ទាប់យើងដុតទៀននោះ

៣. ក្រុមនីមួយត្រូវឲ្យតំណាងក្រុមមកផ្លុំទៀនតំណាលគ្នា

៤. ហើយកុមារត្រូវផ្លុំតែ១ដង ឲ្យរលត់ទាំង៥ដើម ក្រុមណាផ្លុំបានរលត់ទាំងអស់ ក្រុម

នោះជាអ្នកឈ្នះ យើងបន្ដលេងល្បែងនេះរហូតដល់កុមារទាំងអស់នៅក្នុងក្រុម បាន

លេងរួចគ្រប់ៗគ្នា។

៥. បន្ទាប់​ពី​លេងល្បែងចប់ សូម​ពន្យល់​កុមារ​ថា ព្រះយេស៊ូវ​គឺ​ជា​ពន្លឺ​ដែល​បាន​ចូល​មក​ក្នុង​ពិភព​ងងឹត​នេះ

ដើម្បី​សង្គ្រោះ​មនុស្ស​គ្រប់​រូប។

៤. ការណែនាំមេរៀន

កំណើតរបស់ព្រះយេស៊ូវគួរតែជាដំណឹងល្អដ៏ធំមួយសម្រាប់ពិភពលោកទាំងមូល។ ប៉ុន្តែមានមនុស្សមិន

ច្រើនទេដែលបានដឹងថាព្រះអង្គសង្គ្រោះបានប្រសូតមក។ កំណើត​របស់​ទ្រង់ត្រូវ​អបអរសាទរយ៉ាង​ ស្ងប់

ស្ងាត់​ក្នុង​ស្នូក​សត្វ​ជាកន្លែងដែល​សត្វ​ស៊ីចំនី និង​ដេក។ ប៉ុន្តែមាន​អ្នក​ដែល​មក​ពីឆ្ងាយ​បាន​ដឹង​ថា​ ព្រះអង្គ

​សង្គ្រោះ​ជា​ស្តេច​បាន​ប្រសូត​មកហើយ។ ពួកគេជាអ្នកប្រាជ្ញមកពីទិសខាងកើត។ តោះសូមឲ្យយើងរៀន

អំពីអ្នកប្រាជ្ញ ដែលបានមកថ្វាយបង្គំព្រះយេស៊ូវជាព្រះសង្គ្រោះ។

៥. រឿងនៅក្នុងព្រះគម្ពីរ

ពេលដែលព្រះយេស៊ូវយាងមក មានមនុស្សពិសេសបានមកសួរសុខទុក្ខទ្រង់។ ពួកគេជាអ្នកប្រាជ្ញមក

ពីទិសខាងកើត។ អ្នកប្រាជ្ញមកពីទិសខាងកើតបានសិក្សាពីផ្កាយទាំងនោះ។ ថ្ងៃមួយពួកគេបានឃើញ

ផ្កាយ ដ៏ពិសេសមួយបង្ហាញខ្លួននៅលើផ្ទៃមេឃ។ ពួកគេបានដឹងថាផ្កាយនេះជាសញ្ញាបង្ហាញថា​ ព្រះអង្គ​

សង្គ្រោះ ​នៃ​ពិភពលោក​បាន​ប្រសូត្រ​មកហើយ! ដូច្នេះ ពួក​គេបាន​ដើរ​តាម​ផ្កាយ​នោះ​ក្នុង​ដំណើរ​ដ៏​វែង​ឆ្ងាយ

ហើយ​ បានមក​ដល់​ក្រុង​យេរូសាឡិម។

នៅពេលដែលពួកគេបានទៅសួរសុខទុក្ខស្តេចហេរ៉ូឌ (ស្តេចនៃប្រទេសអ៊ីស្រាអែលនៅពេលនោះ) ដើម្បី

សួរថាតើស្តេចថ្មីបានប្រសូតនៅទីណា ស្តេចហេរ៉ូឌមានព្រះទ័យព្រួយជាខ្លាំង ពីព្រោះគាត់គិតថា មានអ្នក

ណាម្នាក់នឹងមកជំនួសគាត់។ ដូច្នេះ​ហើយ គាត់​ប្រាប់​អ្នក​ប្រាជ្ញ​ឲ្យប្រាប់គាត់ឲ្យ​ដឹងផង​ ពេលដែលពួកគេ

​រកឃើញ​ស្តេច​ថ្មីនោះ ព្រោះគាត់​ចង់​ថ្វាយបង្គំ​ព្រះអង្គដែរ។ ប៉ុន្តែ​ស្តេច​ហេរ៉ូឌមាន​គម្រោង​ធ្វើ​គុត​ស្តេច ​ដែល

​ទើប​នឹង​ប្រសូតនោះ។ តាមរយៈ​ការ​ដើរ​តាម​ផ្កាយ អ្នក​ប្រាជ្ញ​បាន​រក​ឃើញ​ព្រះយេស៊ូវ ដែលជា​ស្តេច និង​ជា

​ព្រះអង្គ​សង្គ្រោះ​នៃ​ពិភពលោក​នេះ។ កិច្ចការ​ដំបូង​ដែល​ពួក​គេបាន​ធ្វើ​គឺ​ថ្វាយ​បង្គំ​ព្រះ​យេស៊ូវ ហើយ​ថ្វាយ​

អំណោយ ​របស់​គេ​ដល់​ព្រះ​យេស៊ូវ។ បន្ទាប់មកគេ​នឹង​ត្រឡប់​ទៅ​រក​ស្តេច​ហេរ៉ូឌ​វិញ ដើម្បី​ប្រាប់​ថា​ស្តេច

​ថ្មី​នៅ​ឯណា​ ប៉ុន្តែ​​​ពួកគេត្រូវបានព្រះទ្រង់ពន្យល់ក្នុងសុបិន​ថា មិនឲ្យ​វិល​ទៅ​ជួប​ស្តេច​ហេរ៉ូឌ​វិញទេ ដូច្នេះ

គេ​បាន​ត្រឡប់​ទៅស្រុក​ខ្លួនវិញ​តាម​ផ្លូវ​ផ្សេងវិញ។

ព្រះយេស៊ូ​វសាកសម​នឹង​ទទួល​ការ​គោរពនឹង​ថ្វាយបង្គំ។ ទ្រង់​ជា​ព្រះអង្គ​សង្គ្រោះ និង​ជា​ស្តេច​របស់​យើង។

តើអ្នកថ្វាយបង្គំព្រះយេស៊ូវដោយរបៀបណា? មនុស្ស​ខ្លះ​គិត​ថា​យើង​គោរព​ថ្វាយបង្គំព្រះ​យេស៊ូវ​បានតែ​ក្នុង

ព្រះវិហារ​តែប៉ុណ្ណោះ។ វា​មិន​ពិតនោះ​ទេ។ យើង​ត្រូវ​ថ្វាយ​បង្គំ​ទ្រង់​អស់​ពី​ចិត្ត​ជា​រៀង​រាល់​ថ្ងៃ មិន​ថា​យើង

នៅ​ទី​ណា​ក៏ដោយ! យើងថ្វាយបង្គំព្រះយេស៊ូវ ដោយយើងស្រឡាញ់ព្រះ និងស្រឡាញ់មនុស្ស!

៦. សំនួរពិភាក្សា

១. តើអ្នកប្រាជ្ញមកពីណា? (ពីទិសខាងកើត)

២.​តើពួកហោរាបានមករកព្រះយេស៊ូវជាព្រះអង្គសង្រ្គោះដែលប្រសូតមកជាមនុស្សតាមរយៈអ្វី?(ពួកគេ

បានមកតាមរយៈផ្កាយពិសេសមួយនាំផ្លូវ)

៣. តើ​ពួក​គេ​ទៅ​ជួប​នរណា​មុនគេ ពេល​ដែលពួកគេដើរ​ស្វែង​រក​ស្តេច​ថ្មី? (ស្តេចហេរ៉ូឌ)

៤. តើ​ការ​ពីរ​យ៉ាងអ្វីខ្លះ​ដែល​អ្នក​ប្រាជ្ញ​បាន​ធ្វើ​នៅ​ពេល​ពួកគេ​បាន​រក​ឃើញ​ព្រះយេស៊ូវ​ជា​ព្រះអង្គ​សង្គ្រោះ?

(ពួកគេបានថ្វាយបង្គំទ្រង់ ហើយថ្វាយអំណោយដល់ទ្រង់)

៥. តើ​យើង​ថ្វាយ​បង្គំ​ព្រះ​យេស៊ូវ​យ៉ាង​ដូច​ម្ដេច?(ជារៀងរាល់ថ្ងៃ ដោយស្រឡាញ់ព្រះ និងស្រឡាញ់

មនុស្ស)

៧. ល្បែងកំសាន្ត «ស្វែងរកផ្កាយ»

សម្ភារៈដែលត្រូវការ៖ ប៉េងប៉ោង(សម្រាប់កុមារគ្រប់គ្នា) ក្រដាសដែលមានសរសេរអក្សរនៅក្នុងនោះ(ផ្កា

ព្រះអាទិត្យ ព្រះចន្ទ ផ្លែឈើ ។ល។) ហើយក្រដាសមួយសរសេរពាក្យថា “ផ្កាយ”

១.សូមឲ្យប៉េងប៉ោង​ទៅកុមារគ្រប់គ្នាម្នាក់មួយៗ ដែលបានសរសេរ

រួចជាស្រេច

២.​​កុមារទាំងអស់ត្រូវព្យាយាមផ្លុំប៉េងប៉ោងនោះរហូតទល់តែ ប៉េងប៉ោងនោះបែក។

៣. អ្នកណាដែលទទួលបានប៉េងប៉ោងមាន “រូបផ្កាយ” អ្នកនោះគឺជា អ្នកឈ្នះ។

៤. បន្ទាប់​ពី​ការ​លេងល្បែងចប់ សូម​ពន្យល់​កុមារ​ថា ដូច​ជា​ផ្កាយ​មួយ​បាន​ដឹកនាំ​អ្នក​

ប្រាជ្ញអីច៊ឹង គឺមាន​តែ​ព្រះយេស៊ូវមួយ​ប៉ុណ្ណោះ ​ដែល​ដឹកនាំ​ជីវិត ​​របស់​យើង។ ដូច្នេះ

យើង​គួរ​តែ​ថ្វាយ​បង្គំ​តែព្រះ​យេស៊ូវតែមួយអង្គ​ប៉ុណ្ណោះ។

៨. ខគម្ពីរចងចាំ

ទំនុកដំកើង ១៥០៖៦ “​ឲ្យ​ជីវិត​ទាំងឡាយ​ដែល​មាន​ដង្ហើម បាន​សរសើរ​ដល់​ព្រះយេហូវ៉ា ចូរ​សរសើរ​ដល់

​ព្រះយេហូវ៉ា​ចុះ”។

៩. ហត្ថកម្ម «តោះបង្កើតផ្កាយ!»

សម្ភារៈដែលត្រូវការ៖ សូមបោះពុម្ពក្រដាសដែលមានរូបផ្កាយឲ្យកុមារគ្រប់គ្នា ខ្សែ កន្រ្ដៃ ខ្មៅដៃពណ៌

និងជ័រ

១.ឲ្យក្រដាសរូបផ្កាយ ដែលបាន

បោះពុម្ពរូបទៅកុមារគ្រប់គ្នា ហើយ

ឲ្យពួកគេកាត់រូបផ្កាយម្នាក់២ៗ

ចេញមកដោយយកចិត្តទុកដាក់។

២. សូមឲ្យកុមារធ្វើការតុបតែងផ្កាយ

នោះ

៣.សូមបត់ក្រដាសតាមគំនូស

បន្ទាត់ដើម្បីបង្កើតបានជាផ្កាយ

3D(រូបផុស)

៤.សូមបិតផ្កាយទាំង២ផ្នែកបញ្ចូល គ្នា។

៥.អ្នកក៏អាចបិតខ្សែភ្ជាប់ជាមួយផ្កាយបានដែរ ដើម្បីឲ្យអ្នកអាចព្យួរវាបាន។

១០. ចំរៀង (រើសចំរៀងខាងលើ១បទហើយច្រៀងជាមួយសិស្ស)

១១. អធិស្ឋាន

ការថ្វាយបង្គំសំរាប់គ្រូ៖ (សូមអាន ហើយអធិស្ឋានមុនពេលចាប់ផ្តើមបង្រៀន)

អ្នក​ប្រាជ្ញ​ទាំង​បី​បាន​ធ្វើ​ដំណើរ​ជា​យូរ​មក​ហើយ​ដើម្បី​ស្វែង​រក​ព្រះ​យេស៊ូវ។ ពួក​គេ​មិន​មាន​ម៉ូតូ ឬ​រថយន្ត

ជិះនោះទេ​។ ពួកគេត្រូវជិះលើលើសត្វអូដ្ឋធ្វើដំណើរកាត់វាលខ្សាច់។ វាពិបាកខ្លាំងណាស់សម្រាប់ពួកគេ

តែពួកគេក៏មិនចុះចាញ់ ពីព្រោះពួកគេពិតជាចង់ជួបស្តេចសង្គ្រោះ គឺព្រះយេស៊ូវ។ សម្រាប់​យើង

ហើយយើង​មិន​ចាំបាច់​ធ្វើ​ដំណើរ​ដ៏ឆ្ងាយ​ដើម្បី​ស្វែង​រក​ព្រះ​យេស៊ូ​វទេ។ ព្រះយេស៊ូវគឺគង់នៅជាមួយយើង

ជាស្រេចហើយ! សូម​ឲ្យ​យើង​ដឹង​គុណ​ព្រះ​ដែល​ធ្វើ​ឲ្យ​យើង​កាន់​តែ​ងាយ​ស្រួល​ក្នុង​ការ​បម្រើ និង​ថ្វាយ​

បង្គំ​ព្រះ​យេស៊ូវ។

___________________________                       ______________________________________

